Коми Республикаса делегация участвуйтӧ IFUSCO Ставроссияса финн-угор студентъяслӧн ХХХ научнӧй конференцияын

Форумыс мунӧ косму тӧлысь 9 лунсянь 12 лунӧдз Георг-Август нима Гёттингенскӧй университет подув вылын (Германия). Коми Республикасянь делегацияӧ пырӧны 18 студент республикаса нёль вузъясысь: Канму службаӧ да веськӧдлыны велӧдан Коми республикаса академияысь, Ухтаса канму техническӧй университетысь, Сыктывкарса канму университетысь да Сыктывкарса вӧр институтысь.

«Тайӧ форумын участвуйтӧмыс сетас позянлун миян том туялысьяслы петкӧдлыны асьнысӧ, юксьыны финн-угор юкӧнын асланыс тӧдӧмлунъясӧн, вежласьны наука туялан уджын кужанлунӧн, ёртасьны да лӧсьӧдны удж кузя йитӧдъяс мукӧд странаса студентъяскӧд. IFUSCO — тайӧ сэтшӧм площадка, кӧні том йӧз ӧтувтчӧ, сёрнитӧ ӧта-мӧдкӧд чужан да велӧдан финн-угор кывъяс вылын», - пасйис Коми Республикаса национальнӧй политика министр Галина Габушева.

Докладъяссӧ петкӧдласны да видлаласны «Фольклор», «История», «Социология», «Лингвистика», «Литература» секцияясын. Таысь кындзи, став кӧсйысь вермас участвуйтны историко-сравнительнӧй финн-угор языкознание семинарын, «Финн-угор проектъяс да водзмӧстчӧмъяс» дискуссия-презентация аддзысьлӧмын.

Конференциялӧн культурнӧй уджтас серти сылӧн участникъяс ветласны «Museum am Thie» этнография музейӧ,  Нижнесаксонскӧй канму да университетскӧй библиотекаӧ, коді лоӧ Германияса медгырысь библиотекаяс пиысь ӧти уна сикас специализируйтӧм фондъясӧн, да видзӧдласны Гёттингенлысь мукӧд интереснӧй историческӧй местаяс.

Конференциясӧ неофициальнӧя восьтігӧн делегатъяс петкӧдласны ас дінмулысь визитнӧй карточка.
